
XIZMAT SAFARI XARAJATLARI 
HISOBINING HUQUQIY 
ASOSLARI

Ergashev Sarvar Xudoynazarovich
PhD, BMA mustaqil izlanuvchisi

Annotatsiya: Ushbu maqolada xizmat safari xarajatlari hisobi, uning o‘ziga xos xususiyatlari, xizmat safariga oid normalar 
va xizmat safari bilan bog‘liq transport xarajatlari tahlil qilingan. Xizmat safari bilan bog‘liq xarajatlar hisobiga doir xulo-
salar, ilmiy taklif va amaliy tavsiyalar ishlab chiqilgan.

Kalit so‘zlar: xizmat safari, xarajatlar, normalar, transport, turar joy, budjet, avans hisoboti.

Abstract: This article analyzes business travel expense accounting, its specific features, business travel norms, and busi-
ness travel-related transportation costs.

Conclusions, scientific proposals and practical recommendations on the costing of business trips have been developed.

Key words: business trip, expenses, norms, transport, accommodation, budget, advance report.
Аннотация: В статье анализируются учет командировочных расходов, его особенности, нормы командировочных 
расходов и транспортные расходы, связанные с командировками.

Разработаны выводы, научные предложения и практические рекомендации по вопросам расчета стоимости 
командировок.

Ключевые слова: командировка, расходы, нормы, транспорт, проживание, бюджет, авансовый отчет.

K I R I S H
Xodimlar bilan hisoblashishlar hisobining o‘ziga xos xususiyatlaridan biri ham bevosita xodimlarning 

tajribasi, mahorati, ishga bo‘lgan munosabati va boshqa shaxsiy xislatlari borligi bilan ham belgilanadi. Shu 
bilan birga ular tomonidan ish bilan bog‘liq qandaydir qo‘shimcha topshiriqlarni bajarishi hamda mana shu 
topshiriqlarni bajarish jarayoni, odatda, xizmat safari, unda qilinadigan xarajatlar xizmat safari xarajatlari hisob-
lanadi.

Xizmat safariga subyektning topshirig‘iga ko‘ra borish, xizmat safari davrida ishlarni bajarish xodimga 
qo‘shimcha majburiyat yuklashi bilan birga unga to‘lanadigan to‘lovlar borasida ham korxona oldida moddiy 
va ma’naviy majburiyat yuklaydi. Shu bois xizmat safari bilan bog‘liq munosabatlarda xodimga to‘lanadigan 
to‘lovlar miqdori asosli bo‘lishi hamda o‘z vaqtida to‘lab berilishi maqsadga muvofiq.

Xizmat safari bilan bog‘liq munosabatlar, ayniqsa, xizmat safari xarajatlarining normativ me’yori, subyektlar 
uchun uni xarajat sifatida tan olish yoki xodim uchun daromad sifatida qaralishi masalasi munozarali bo‘lib, 
odatda, bu munozara huquqiy hujjatlardagi aniq yechimning mavjud emasligidan kelib chiqadi. Shuning uchun 
xizmat safari davrida qoplanadigan xarajatlar va ularning tarkibi hamda miqdorining me’yori huquqiy hujjatlarda 
aniq mustahkamlab qo‘yilishi kerakki, soliq organlarini ham, xo‘jalik yurituvchi subyektlarni ham, xizmat safariga 
yuborilgan xodimni ham manfaatiga zid bo‘lmasligi lozim.

Xizmat safari davrida xo‘jalik yurituvchi subyekt tomonidan qoplanadigan xarajatlar tarkibi va uning me’yoriy 
hujjatlari olimlarning tadqiqotlarida keltirib o‘tilgan.

M A V Z U G A  O I D  A D A B I Y O T L A R  S H A R H I
Jumladan, V.V. Kipetskaya xodimni xizmat safariga jo‘natishda unga xizmat safari bilan bog‘liq turar joyni 

ijaraga olish, kundalik xarajatlar, ish beruvchining ruxsati bilan xodim tomonidan amalga oshirilgan boshqa 
xarajatlarning qoplanishi kafolatlanishi kerakligini ta’kidlaydi. Shu bilan birga xizmat safarlari bilan bog‘liq xara-



171https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T2024-yil, fevral.  № 2-son.

T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
Sjatlarni qoplash tartibi va miqdori jamoa shartnomasi yoki tashkilotning ichki normativ hujjatlari bilan belgila-

nishini keltirib o‘tadi1.
Ushbu manbadan ko‘rishimiz mumkinki, xizmat safarlari davridagi ayrim xarajatlar tarkibi keltirilgan holda, 

xarajatlarni qoplash tartibi va miqdori tashkilot tomonidan mustaqil belgilanishi mumkinligi aytilgan. Demak, 
ushbu muallif fikricha, uning miqdori har bir tashkilot tomonidan mustaqil belgilanadi. Biroq masalaning boshqa 
tomoni, ya’ni ushbu xarajatlarning miqdoriga qandaydir soliq solish maqsadida yoki buxgalteriya hisobida 
xarajat sifatida tan olish maqsadida yondashish muallif ishlanmasida e’tibordan chetda qoldirilgan.

Boshqa bir manbada T. S. Maslova xodim xizmat safarida bo‘lgan davr uchun, shuningdek, yo‘lda bo‘lgan 
kunlar uchun, shu jumladan majburiy to‘xtash paytidagi o‘rtacha ish haqi yuboruvchi tashkilot tomonidan bel-
gilangan tartibda barcha ish kunlari uchun saqlanadi. Xizmat safariga yuborilgan xodimga turar-joy binolarini 
ijaraga olish xarajatlari, xizmat safari joyiga va qaytishga qo‘shimcha yo‘l xarajatlari, kundalik va boshqa xara-
jatlar (masalan, ish beruvchining ruxsati bilan amalga oshirilgan aloqa xizmatlari yoki pochta uchun to‘lovlar) 
kiritilishi ta’kidlab o‘tilgan2.

Mazkur manbadan ham ko‘rinadiki, bunda yuqoridagi mualliflinikidan boshqa qo‘shimcha xarajatlar ham 
to‘lanishi mumkinligi e’tirof etilib, xizmat safari davomida o‘rtacha ish haqi saqlanishi esga olingan. Ammo, 
bunda ham qoplanishi kafolatlangan xarajatlarning miqdori, to‘lash manbayi va soliqqa tortish masalasi ochiq 
qolgan.

G.I.Alekseyeva o‘zining maqolasida Rossiya Federatsiyasi Mehnat kodeksiga tayangan holda xizmat safa-
riga yuborishda ish joyini (lavozimini) saqlab qolish, o‘rtacha ish haqini saqlash, xizmat safari bilan bog‘liq xara-
jatlarni qoplash kabilarni kafolatlanadigan xarajatlarga kiritadi. Ish beruvchining ish joyiga qo‘yilgan xodimga 
qoplaydigan ko‘pgina xarajatlari uning daromadi sifatida qaralmasligi xususida to‘xtalib o‘tadi. Ya’ni muallif, 
kundalik xarajatlar, haqiqiy va hujjatlashtirilgan xarajatlarni daromad sifatida ko‘rilmasligiga ishora qiladi3. 

Muallif xizmat safari bilan bog‘liq manzilga borish va qaytib kelish uchun, aeroport yoki vokzalga jo‘nash, 
boradigan va o‘tkazish joylarida sayohat qilish uchun, bagajni tashish uchun, aeroport xizmatlari uchun to‘lovlar, 
turar joyni ijaraga olish uchun, aloqa xizmatlari uchun haq to‘lash, xizmat chet el pasportini berganlik va ro‘y-
xatdan o‘tkazganlik uchun yig‘imlar, vizalar berganlik (qabul qilganlik) uchun yig‘imlarni to‘lash, naqd pul yoki 
bank chekini naqd xorijiy valyutaga almashtirish kabi xarajatlar borligini ham keltirib o‘tadi.

G.I.Alekseyevaning ishidan ko‘rinib turibdiki, yuqoridagilardan bir muncha kengroq xarajatlar tarkibi kelti-
rilgan va fikrimizcha, aslida ham xarajatlar mana shunday keng va yetarli bo‘lishi kerak. Shu bilan birga muallif, 
bagajni tashish, borgan joydagi sayohat qilish bilan bog‘liq xarajatlarni ta’kidlab o‘tgani munosabat bildirishga 
asos bo‘ladigan masaladir.

L.I. Soldatova o‘zining ishida biznes va sayohat uchun xizmat safari deya ikki toifaga ajratganday muno-
sabat bildiradi. Xodim rasmiy topshiriq asosida xizmat safarida bo‘lganida topshiriqni bajarganligi to‘g‘risida 
hisobot to‘ldiradi va ish beruvchi tashkilot manfaatlarini ko‘zlab xizmat safarining ishlab chiqarish zarurligini 
asoslaydi. Muassasalarda moliyaviy yil boshlanishidan oldin xizmat safarlari bilan bog‘liq barcha xarajatlar 
summalari tasdiqlanishi zarurat tug‘ilganda esa xarajatlar yil davomida qayta ko‘rib chiqilishi kerak. Maqolada 
hisobdor shaxslar tomonidan moddiy boyliklarni sotib olishni hisobga olish algoritmi, sayohat va biznes xarajat-
lariga sarflangan summalarni hisobdan chiqarish tartibi keltirilgan4.

Ushbu muallifning ishida xizmat safari guvohnomalarini bekor qilish lozimligi xususida ham fikrlar mavjud. 
Fikrimizcha, ushbu fikrlarni o‘rganib, amaliyotdagi natijasini tahlil qilib xulosa qilish maqsadga muvofiq.

Yuqoridagilardan ko‘rishimiz mumkinki, xizmat safari bilan bog‘liq xarajatlarning me’yori, miqdori mustaqil 
belgilanishi yoki me’yoriy hujjatlarda aniq normasi belgilanishi xususida yagona to‘xtam aytilmagan. Shu bois, 
bizning fikrimizcha, dastlab masalani huquqiy tomonini o‘rganish va shu asosda takliflar berish lozim.

T A H L I L  V A  N A T I J A L A R
O‘zbekiston Respublikasida xizmat safari tushunchasiga qonunchilik ta’rifi berilgan. Unga ko‘ra, xizmat 

safari – tashkilot rahbarining buyrug‘iga (qarori, farmoyishiga) asosan xodimning o‘zining doimiy ish joyidan 
boshqa joyga xizmat topshirig‘ini bajarish uchun ma’lum bir muddatga yuborilishidir5. Ta’rifdan ko‘rishimiz mum-
kinki, xodim doimiy ish joyidan yuborilishi keltirilgan. Biroq amaliyotdan ma’lumki, boshqa tashkilot so‘roviga 

1 Кипецкая В.В. Бухгалтерский учет командировочных расходов. Международный научный журнал “ВЕСТНИК НАУКИ” № 9 (18) 
Т.4. Сентябрь 2019 г

2 Т. С. Маслова. Бухгалтерский учет командировочных расходов в казенных и бюджетных учреждениях. БУхгалтерский учет в 
бюджетных и некоммерческих организациях. 14 (302) – 2012.

3 Г. И. Алексеева. Служебная командировка: бухгалтерский учет гарантий, предусмотренных трудовым законодательством. 
Все для бухгалтера. 2 (282) – 2015

4 Солдатова Л.И. Совершенствование документооборота при оформлении командировки. Интернет-журнал “НАУКОВЕДЕНИЕ” 
http://naukovedenie.ru Выпуск 6 (25), ноябрь – декабрь 2014 publishing@naukovedenie.ru

5 O‘zbekiston Respubliksi Vazirlar Mahkamasining 02.08.2022-yildagi 424-son qarori.

ko‘ra, davlat va jamiyat ishlariga jalb qilish, ekspert, komissiyada ishtirok etish, delegatsiya bilan yuboril-
ishi mumkin. Bunday hollarda xodimning xizmat safariga yuborish yuqori turuvchi yoki hamkor tashkilotning 
so‘roviga ko‘ra amalga oshiriladi va xizmat safariga yuborish haqida buyruq (farmoyish) rasmiylashtiriladi.

Mazkur buyruqda xodimning xizmat safarida bo‘lish muddati va xizmat safari davomidagi xarajatlarni yuqori 
turuvchi tashkilot, hamkor tashkilot yoki asosiy ish joyidan to‘lanishi to‘g‘risidagi ma’lumotlar keltiriladi. Aytaylik, 
xizmat safari xarajatlari hamkor tashkilot tomonidan qoplanganda ham, bu asosiy ish joyining xizmat topshirig‘i 
emasku. Ya’ni, ta’rifda aynan xizmat topshirig‘ini bajarish uchun yuborilishi keltirilgan. Bu aynan ayrim tash-
kilotlar uchun me’yoriy-huquqiy asos bo‘lganligi bois xizmat safari tushunchasiga berilgan qonunchilik ta’rifi 
mazmunan to‘g‘ri va to‘liq bo‘lishi kerak.

Shu bilan birga O‘zbekistonda xizmat safarlarini tashkil etish bo‘yicha yagona me’yoriy hujjatda tashkilot 
deyilganda budjet tashkilotlari, davlat maqsadli jamg‘armalari, budjet tizimi budjetlaridan mablag‘ ajratiladigan 
belgilangan tartibda tashkil etilgan boshqa jamg‘armalar, ustav fondida (ustav kapitalida) davlat ulushi 50 foiz 
va undan ortiq bo‘lgan yuridik shaxslar tushuniladi6. 

Ushbu normadan kelib chiqadiki, ushbu tartibda keltirilgan xizmat safariga oid normalar xususiy korxonalar, 
umuman olganda yuqoridagi tarkibga kirmaydigan subyektlar uchun qo‘llanilmaydi yoki qo‘llash ixtiyoriy. Buni 
yanada aniqlashtirish uchun Nizomda aniq qilib, Nizom qoidalari budjet tashkilotlari, davlat maqsadli jamg‘ar-
malari, budjet tizimi budjetlaridan mablag‘ ajratiladigan belgilangan tartibda tashkil etilgan boshqa jamg‘ar-
malar, ustav fondida (ustav kapitalida) davlat ulushi 50 foiz va undan ortiq bo‘lgan yuridik shaxslardan tashqari 
boshqa barcha tashkilotlar va tadbirkorlik subyektlariga nisbatan tavsiyaviy xususiyatga ega degan jumlani 
o‘qish kifoya.

Bundan xulosa qilishimiz mumkinki, aslida mamlakatimizda yuqorida olimlarning ishida ta`kidlanganidek, 
boshqa subyektlar o‘zlari xarajat normalari va boshqa xizmat safari bilan bog‘liq me’yorlarni o‘rnatish huquqiga 
ega.

Barcha subyektlar uchun tegishli bo‘lmasa-da, tavsiya uchun foydalanish va aynan ushbu Nizom qoidalari 
qo‘llaniladigan subyektlar uchun ham ayrim masalalarni yoritish uchun Nizomdagi me’yorlarni o‘rganib, chiqish 
maqsadga muvofiq. Ushbu me’yoriy hujjatda yuqorida keltirilgan tashkilotlar uchun xizmat safari xarajatlari va 
ularni tavsiyaviy me’yori belgilangan bo‘lib, unga ko‘ra ayrim turdagi xarajatlar va ularning normalari keltirilgan.

Jumladan, xizmat safarida bo‘lgan vaqt uchun to‘lanadigan kundalik xarajatlarga xizmat safarida bo‘lgan 
vaqtda kunlik ovqatlanish, xizmat safari paytidagi vazifalarni bajarish bilan bog‘liq boshqa kundalik xarajatlar 
(transport vositalari va turar joy bilan bog‘liq xarajatlar bundan mustasno) kiradi.

Nizomda belgilanishicha, xizmat safariga yuborilgan xodimga turar joy bilan bog‘liq xarajatlar (meh-
monxona yoki turar joy ijarasi), xizmat safari joyiga borish, shu jumladan, xizmat safari doirasida shaharlararo 
va tumanlararo harakatlanish hamda doimiy ish joyiga qaytish uchun yo‘l xarajatlari qoplanadi, shuningdek, 
kundalik xarajatlar uchun haq to‘lanadi.

● umumiy foydalaniladigan transportning barcha turlarida yurish (taksidan tashqari) qiymati:

● umumiy foydalaniladigan transportning xizmat safariga yuborilgan shaxsga tegishli tasdiqlovchi hujjat-
lari asosida.

Mazkur normadan ko‘rinib turibdiki, transport va turar joy bilan bog‘liq xarajatlar kundalik xarajatlarga kiri-
tilmaydi. Biroq amaliyotda hujjat bilan tasdiqlash imkoni bo‘lmaydigan, viloyatlar xizmat safarida tumanlar va 
hududlarga borib kelish bilan bog‘liq transport xarajati mavjud. Ushbu turdagi xarajatlarni hujjat bilan tasdiqlab 
bo‘lmaganligi, hududlararo jamoat transporti yo‘qligi bois taksidan yoki shaxsiy avtomobillardan foydalaniladi.

Bundan tashqari, transportda yo‘lovchilarni majburiy davlat sug‘urtalash bo‘yicha to‘lovlar, tasdiqlovchi 
hujjatlar mavjud bo‘lgan taqdirda yo‘lda yurish hujjatlarini oldindan sotish, samolyot va poyezdlarda joylarni 
bronlash xizmatlari bo‘yicha to‘lovlar, tasdiqlovchi hujjatlar mavjud bo‘lganda, tashkilot rahbarining ruxsati bilan 
havo, temir yo‘l, suv va umumiy foydalanishdagi avtomobil transportida bagajni olib o‘tish bilan bog‘liq xarajatlar, 
umumiy foydalanishdagi transport bilan (taksidan tashqari) stansiyagacha, aeroportgacha yetib olish xarajat-
lari, agar ular aholi yashaydigan hududdan tashqarida joylashgan bo‘lsa. Bunda kechki vaqtda yoki umumiy 
foydalanishdagi transport mavjud bo‘lmagan taqdirda tashkilot rahbariga xodimlar uchun yengil avtotransport 
vositalarida tashish faoliyati litsenziya varaqasiga ega taksida yurganlik uchun haq to‘lash huquqi beriladi.

Ushbu talablardan munozarali bo‘lganlari kechki vaqtda yoki umumiy foydalanishdagi transport mavjud 
bo‘lmagan taqdirda tashkilot rahbariga xodimlar uchun yengil avtotransport vositalarida tashish faoliyati litsen-
ziya varaqasiga ega taksida yurganlik uchun haq to‘lash huquqi berilishi va tashkilot rahbarining ruxsati bilan 
havo, temir yo‘l, suv va umumiy foydalanishdagi avtomobil transportida bagajni olib o‘tish bilan bog‘liq xarajat-
lardir.

6 O‘zbekiston Respublikasi hududida xizmat safarlari to‘g‘risidagi NIZOM. https://lex.uz/ru/docs/6139423

xizmat safari bilan bog‘liq jarayonda yurganligini isbotlovchi hujjatni olish amrimahol. Shu bois, mazkur normani 
ham alohida hisobga olish hamda xodimga qulayroq bo‘lgan boshqa normadan foydalanish imkoniyati berilishi 
lozim.

Ikkinchi munozarali masala, tashkilot rahbarining ruxsati bilan havo, temir yo‘l, suv va umumiy foydalanish-
dagi avtomobil transportida bagajni olib o‘tish bilan bog‘liq xarajatlar qoplanishi, rahbarga bog‘lab qo‘yilib, qaysi 
hollarda va kimga bunday xarajatlarga rahbar ruxsat berishi mumkin degan haqli savolni keltirib chiqaradi.

Munozaraning davomi esa, yo‘lda ko‘rpa-to‘shak buyumlaridan foydalanganlik uchun xarajatlarning tas-
diqlovchi hujjatlarsiz haq to‘lashga qabul qilinishidir. Bu xarajatlarning miqdori biror joyda belgilanmagan. 
Aytaylik mehmonxona hujjatlari mavjud bo‘lmaganda bazaviy hisoblash miqdorining 20 foizi (bugungi kunda 
68 ming so‘m) belgilangan bo‘lsa, yo‘lda ko‘rpa-to‘shak uchun bundan ko‘p xarajat qilingan bo‘lsa ham qabul 
qilinishi va to‘lab berilishi kerak bo‘ladi.

Fikrimizcha, mazkur xarajat bo‘yicha ham jamoa shartnomasida yoki boshqa ichki hujjatlarda maksimal 
me’yorni, qanday holatlardagi xizmat safarlarida bu xarajatlar qabul qilinishi belgilab qo‘yish lozim.

Yo‘l hujjatlari mavjud bo‘lmaganda budjet tashkilotlari xodimlari uchun xizmat safari yo‘lkirasiga haq to‘lash 
har bir kilometrga bazaviy hisoblash miqdorining 0,1 foizi miqdorida, boshqa tashkilotlar xodimlari uchun jamoa 
kelishuvi (shartnomalari), mehnat shartnomasida ko‘zda tutilgan, biroq har bir kilometrga bazaviy hisoblash 
miqdorining 0,1 foizidan kam bo‘lmagan miqdorlarda qoplab berilishi keltirib o‘tilgan.

Demak, mazkur bandda budjet tashkiloti va boshqa tashkilotlar ajratib ko‘rsatilgan, biroq unda ham aynan 
yuqorida ta’kidlab o‘tganimizdek, tadbirkorlik subyektlari uchun taalluqli emas.

Transport xarajatlarini tasdiqlovchi hujjatlar mavjud bo‘lmaganda, Internet jahon axborot tarmog‘idagi elek-
tron xaritalardan foydalangan holda masofalarni aniqlashga ruxsat etiladi.

Shu bilan birga yuqoridagi hujjatda xizmat safarida bo‘lgan xodimga u yuborilgan tashkilotdagi ish vaqti 
rejimi va dam olish vaqtlari taalluqli bo‘lishi, xizmat safari vaqtida foydalanilmagan dam olish kunlari xizmat 
safaridan qaytganda tiklanmasligi belgilab qo‘yilgan.

Bizning fikrimizcha, mazkur holat ham munozarali bo‘lib, xizmat safari yashab turgan joyidan uzoqda 
bo‘lganligi bois, dam olish xodimning ixtiyorida bo‘lmaydi. U odatdagi dam olishini o‘tkaza olmaydi. Jum-
ladan, oilaviy qisqa muddatli sayohatga chiqish, uyda oilaviy ovqatlanish yoki boshqa turli oilaviy, do‘stlar bilan 
bo‘ladigan tadbirlarda qatnashish, bemor qarindoshlarini ko‘rishga borish va boshqalar.

O‘zbekiston Respublikasi Mehnat kodeksining 201-moddasiga ko‘ra, dam olish vaqti xodim mehnat 
majburiyatlarini bajarishdan ozod bo‘lgan va o‘z ixtiyoriga ko‘ra foydalanishi mumkin bo‘lgan vaqtdir deya e’tirof 
etilgan. Demakki, o‘z hududidan tashqarida xizmat safarida bo‘lgan xodim uchun dam olish vaqtidan o‘z ixtiy-
origa ko‘ra foydalana olmaydi. O‘z-o‘zidan uning ixtiyori cheklanib, xizmat safariga borgan hududida bor sha-
roitda dam olishga majbur.

Faqatgina tartibga ko‘ra, agar xodim xizmat safari davomida dam olish yoki bayram kunlarida xizmat 
safariga yuborilgan joyda ishlagan bo‘lsa, ushbu kunlarda ishlagani uchun amaldagi qonunchilik hujjatlariga 
muvofiq kompensatsiya to‘lanadi.

Kundalik xarajatlar uchun haq jamoa shartnomalari, jamoa kelishuvlari va mehnat shartnomalarida ko‘zda 
tutilgan miqdorlarda, lekin quyidagi miqdorlardan kam bo‘lmagan holda belgilanadi (bazaviy hisoblash miq-
doriga nisbatan koeffitsiyentlarda), jami 0,35 gacha:

● xodimning xizmat safari davrida ovqatlanish (alkogol va tamaki mahsulotlari bundan mustasno) xarajat-
larini tasdiqlovchi hujjatlar (cheklar) taqdim etilganda – 0,25 gacha;

● boshqa xarajatlari uchun – 0,1.

Bunda umumiy ovqatlanish obyektlarida xaridni amalga oshirganligini tasdiqlovchi hujjatlarni (cheklarni) 
xizmat safari uchun ishlab chiqilgan maxsus mobil ilovada xarid chekining fiskal belgisini matritsali shtrix kod 
(QR-kod) yordamida skanerlash orqali ro‘yxatdan o‘tkazish imkoniyati mavjud bo‘lmaganda, ushbu hujjatlarni 
(cheklarni) taqdim etishga ruxsat etiladi.

Umumiy ovqatlanish obyektlarida xarid amalga oshirilganligini tasdiqlovchi hujjatlar (cheklar) xizmat safari 
davrining har bir kuni uchun alohida-alohida rasmiylashtiriladi.

Turar joyda yashaganligi bo‘yicha xarajatlarni tasdiqlovchi hujjatlar mavjud bo‘lmagan hollarda har bir 
sutka uchun belgilangan bazaviy hisoblash miqdorining 20 foizi miqdorida qoplanadi

Xodim xizmat safaridan qaytgan kundan e’tiboran uch ish kuni mobaynida avans hisobotini taqdim qilishi 
shart. Ushbu hisobotga belgilangan tartibda rasmiylashtirilgan xizmat safari guvohnomasi va xizmat safarida 
haqiqatda qilingan xarajatlarni tasdiqlovchi hujjatlar ilova qilinadi.

Endi aynan soliq qonunchiligida bu masalada qanday holatlar borligini ko‘rib chiqamiz.

1. O‘zbekiston Respublikasi soliq kodeksiga ko‘ra, xizmat safarlariga oid quyidagi kompensatsiya to‘lovlari 
jismoniy shaxslarning jami daromadiga kiritilmaydi va jismoniy shaxslarning daromad solig‘iga tortil-
maydi:

● tasdiqlovchi hujjatlar asosida xizmat safari joyiga borish va u yerdan qaytib kelish uchun, shu jumladan 
joy band qilish uchun haq to‘lashni qo‘shgan holda haqiqatda amalga oshirilgan to‘lovlar. Yo‘l hujjatlari 
bo‘lmagan taqdirda, temir yo‘l transportidagi (agar temir yo‘l qatnovi bo‘lmasa, shaharlararo avtobus-
dagi) yo‘l haqi qiymati miqdorida, lekin aviachipta qiymatining 30 foizidan oshmaydigan miqdorda;

● uy-joyni ijaraga olish bo‘yicha haqiqatda amalga oshirilgan to‘lovlar. Yashaganligini tasdiqlovchi hujjatlar 
bo‘lmagan taqdirda qonunchilikda belgilangan normalar doirasida;

● qonunchilikda belgilangan normalar doirasida xizmat safarida bo‘lingan vaqt uchun to‘lanadigan kun-
dalik xarajatlar uchun haq (sutkalik pullar).

Biz tomonimizdan yuqorida mamlakatimizda tadbirkorlik subyektlari uchun tavsiyaviy xususiyatga ega 
xizmat safari xarajatlarini qoplashga oid yagona me’yoriy hujjatning munozarali joylarini keltirib o‘tdik.

X U L O S A  V A  T A K L I F L A R
1. Xo‘jalik yurituvchi subyektlarda xizmat safari bilan bog‘liq xarajatlar tarkibi jamoa shartnomasida va 

uning me’yori hisob siyosatida belgilab qo‘yilishi hamda bu hisob yuritish, xarajatlarni tan olish hamda 
soliq solish maqsadida ham inobatga olinishi lozim.

2. Xizmat safari xarajatlari tarkibiga: kundalik, mehmonxona, transport xarajatlari bilan birga, doimiy 
yashash joyida uzoq muddat bo‘lmaganligi uchun to‘lov (bir oydan uzoq muddat), dam olish kunlari va 
bayram kunlari uchun qo‘shimcha kompensatsiya to‘lovlari, boshqa maishiy-ijtimoiy xizmatlar uchun 
to‘lovlarni kiritish maqsadga muvofiq.

3. Qonunchilik normasidan ko‘rishimiz mumkinki, xizmat safari xarajatlarining tarkibi va uni qoplash hamda 
hisobdan aks ettirish uchun yagona asos mavjud emas. Shu bois, bizning fikrimizcha, xo‘jalik yurituvchi 
subyektlar uchun xizmat safari xarajatlarining tarkibi, uni qoplash hamda hisobdan aks ettirish bo‘yicha 
tavsiyaviy tartib ishlab chiqish maqsadga muvofiq.

4. O‘zbekiston Respublikasi soliq kodeksiga ko‘ra, uy-joyni ijaraga olish bo‘yicha haqiqatda amalga 
oshirilgan to‘lovlar jismoniy shaxslarning jami daromadiga kiritilmaydi va jismoniy shaxslar daromad 
solig‘iga tortilmaydi. Yashaganligini tasdiqlovchi hujjatlar bo‘lmagan taqdirda qonunchilikda belgilangan 
normalar doirasida soliqqa tortilmasligi keltirib o‘tilgan. Ammo mana shu norma belgilangan qonunchilik 
xo‘jalik yurituvchi subyektlar uchun mavjud emas. Yuqorida biz tomonimizdan o‘rganilgan tartiblar esa 
xo‘jalik yurituvchi subyektlar uchun tavsiyaviy ahamiyatga ega.

5. Xizmat safariga borgan xodim dam olish kunlari uchun o‘rtacha bir kunlik ish haqi to‘lash, agar dam 
olish kunlari ishlasa ikki barobardan kam bo‘lmagan haq to‘lash va xizmat safaridan qaytgandan 
so‘ng qo‘shimcha dam olish kuni berish lozim. Shu bilan birga bayram kunlari xizmat safarida bo‘lgan  
xodim  ga uyidan uzoqda, oilasi va yaqinlari bilan birga bayram nishonlamaganligini inobatga olib, dam 
olish kuni singari haq to‘lash, shu bilan birga yana bir kunlik qo‘shimcha ish haqi miqdorida ma’naviy 
kompensatsiya haqi to‘lash maqsadga muvofiq.

